
Helena Bascuñana - logopeda 

«Disfagien %80k pronostiko ona izaten dute» 

Garunean kaltea dutenentzat maiz egitekorik errazenak zail izaten dira; jana irentsi ezin duten eriei nola lagun dakiekeen erakutsi du Helena Bascuñana logopedak Donostian. 

arantxa iraola - donostia 

New Yorkeko Unibertsitatean ikasia da Helena Bascuñana logopeda, garunean kalteak dituzten pertsonen errehabilitazioan aditua. Atzo Donostian izan zen, Aita Menni Ospitaleak disfagiari janari eta edariak irensteko arazoa buruz antolatuko topaketan. Garuneko hodietako arazoak, dementziak, buruan hartutako kolpeak eta esklerosiak dira kasurik gehienetan disfagia arazoen kausak. Ohiko arazoak dira. Araban, Gipuzkoan eta Bizkaian, esate baterako, egun 23.000 lagun inguruk disfagia dutela gogorarazi zuten atzo topaketako arduradunek. Helena Bascuñanak esan zuen disfagiak maiz gainditzeko modukoak direla, eta konpondu ezin direnean ere egin daitekeela eriaren alde, haren bizitza kalitatea hobetuz. 

Janaria mamurtzea eta irenstea, berez, egiteko erraza da, ume-umetatik egiten dugu. Buruan kalteak dituzten pertsonentzat, ordea, arazo iturri da askotan... 

Kalte neurologikoa duten pertsonetan askotan janaria mamurtzeko beharrezkoak diren giharrek ez dute behar bezala lan egiten, eta mingainak ere ez. Jakina, modu horretan oso zaila da pertsona horiek deus solidoa jatea. Elikatzeko beste modu batzuk bilatu behar izaten ditugu. 

Eta disfagia arazoak konpon daitezke? 

Disfagiaren atzean dagoen patologiaren araberakoa izaten da hori. Kasurik gehienetan disfagiak garuneko hodietako arazoen ondorioz sortzen dira, hemiplegien eta antzekoen ondorioz. Kasu horietan disfagia arazoek pronostiko ona izaten dute, eta buruan hartutako kolpeen ondoriozko disfagiek ere bai... Baina beste kasu batzuetan, adibidez esklerosi kasuetan eta, pronostikoa ez da hain ona izaten. Batzuetan bertan behera laga behar izaten da pertsona horiek ahotik jasotzen duten elikadura. Baina disfagien %80k pronostiko ona izaten dute. 
Eta nola konpontzen dira disfagia kasuak? Zein tratamendu eta baliabide erabiltzen dira? 

Teknika batzuk daude, erien posturak aldatzeko, eta hartzen dituzten elikagaiak beraien ahalmenetara egokitzeko. Eta gero ariketak ere badaude, batez ere mingaina sendotzen ahalegintzeko. 
Eta Alzheimerren gaitzean eta antzekoetan nola jokatu? Jakina da eriak aurrerapausorik nekez egin dezakeela. Egingo dituen urrats guztiak atzeraka egingo ditu. Zer egin? 

Lehen urratsa eria ondo elikatuta edukitzea da, eta ondo hidratatuta. Akaso janari klase guztiak ezingo ditu hartu ahotik, eta beste bide batzuk bilatu beharko dira. Esaterako, egokiena urdailean zunda bat jartzea izaten da. Baina, ahal dela, eriak ahotik egiten duen elikadurari ere eutsi egin behar zaio. Ondo onar ditzakeen elikagaiak eman egin behar zaizkio, jateko plazerra gal ez dezan... 

Muturreko egoera horietan ere irauten du janaren plazerrak... 

Bai. Jateak ematen duen plazerra gure geneetan dago. 
Disfagia kasuak arintzen laguntzeko ezinbestekoa izango da, noski, eriaren familiaren parte-hartzea, ezta? 

Bai, hitzartu egin behar izaten da familiarekin eriak zer behar duen, eta beraiek zer egin dezaketen. Gaixoek ondo elikatuta eta hidratatuta egoteko zer behar duten ondo esplikatu behar zaie. Nahiko erraza da, baina irakatsi egin behar zaie. 

Garunaren funtzionamendua misterio handia da oraindik... 

Gero eta gehiago dakigu... 

Eta jakintzan aurrera egin ahala gero eta errazagoa izango da arazo mota hauek konpontzen asmatzea, ezta? 

Noski. Beti ere, disfagiaren atzean dagoen gaitza zein den ondo jakin behar da lehendabizi, gero eta gehiago jakin, gehiago lagunduko diogu eriari. 

Eri hauek disfagia arazoak izateaz gain, kasu askotan arazo gehiago ere izango dituzte: mugitzeko, hitz egiteko, jarduera intelektualerako... Ahalik eta ikuspegirik integralenetik egin beharko duzue lan... 

Bai, ekiporik gabeko errehabilitaziorik ezin da ulertu. Ekipoko kide bakoitzak eriari zer onura ekar diezazkiokeen pentsatu behar du, eta eria guztien ardatza da. Ekipoko profesional guztiek haren inguruan egin behar dute lan, dituen arazoak gainditzen laguntzeko eta bizi kalitatea hobetzeko. 

